
ഈശോമിശിഹായിൽ സ്നേഹം നിറഞ്ഞ വൈദികരെ, സന്യസ്തരേ, ദൈവജനമേ,

നമ്മുടെയെല്ലാം ദീർഘകാല സ്വപ്നമായ രൂപത കത്തീഡ്രലിനെ (പേരാലയം) സംബന്ധിച്ച
ചില ചിന്തകൾ നിങ്ങളുമായി പങ്കുവെക്കാൻ ഞാൻ ആഗ്രഹിക്കുന്നു.
"സൈന്യങ്ങളുടെ കർത്താവേ, അങ്ങയുടെ വാസസ്ഥലം എത്ര മനോഹരമാണ്!".
അന്നോളം പണിതുയർത്തപ്പെടാതിരുന്ന ദൈവത്തിന്റെ വിശുദ്ധ മന്ദിരത്തെ തന്റെ
മനക്കണ്ണുകളാൽ കണ്ട് ആനന്ദമടയുന്ന ദാവീദ് രാജാവിന്റെ വാക്കുകളാണിവ. കർത്താവ്
അറിയിച്ചതുപോലെ, ദാവീദ് രാജാവിന്റെ മകൻ സോളമൻ ദൈവാലയ പണി
തുടങ്ങുന്നതിന് മുൻപ്, "ഞങ്ങളുടെ ദൈവം സകല ദേവന്‍മാരിലും ശ്രേഷ്‌ഠനാണ്‌.
അതിനാല്‍, മഹത്തായ ഒരാലയം പണിയാനാണ്‌ ഞാന്‍ ആഗ്രഹിക്കുന്നത്‌." (2
ദിനവൃത്താന്തം 2:5) എന്ന് പ്രഖ്യാപിച്ചുകൊണ്ട്, വിശിഷ്ടമായ മരങ്ങളും തങ്കവും കൊണ്ട്
ദൈവാലയം അതിമനോഹരമായി പണിത് ദൈവത്തിന് സമർപ്പിച്ചു.

  അത്യുന്നതനായ ദൈവം തന്റെ സാന്നിധ്യവും ശക്തിയും മഹിമയും എളിയവരായ നമുക്ക്
വെളിപ്പെടുത്തിത്തരുന്ന ഇടമാണ് ദൈവാലയം. ബലിവസ്തുവായി, നമുക്കുവേണ്ടി
ബലിയായി, തന്നെത്തന്നെ ഭക്ഷണമായി നൽകി തന്റെ അപാരമായ സ്നേഹം ദൈവം
വെളിപ്പെടുത്തുന്ന ഇടം. ദൈവത്തിന്റെ സ്നേഹബലിയിൽ പങ്കുചേർന്ന് മനുഷ്യൻ
ദൈവാനുഭവം പ്രാപിക്കുന്ന ഇടം. ഇത്തരത്തിലുള്ള ഉന്നതമായ ദൈവാലയമാണ് നമ്മെ
ഒന്നിപ്പിക്കുന്നതും ദൈവത്തോട് ചേർക്കുന്നതും. ഓരോ പ്രദേശത്തുമുള്ള ഇത്തരം
ദൈവാലയങ്ങളെ നമ്മൾ ഇടവക പള്ളികൾ എന്ന് വിളിക്കുന്നു. അവിടെ ശുശ്രൂഷ
ചെയ്യുന്ന വൈദികനെ ഇടവക വികാരി എന്നും വിളിക്കുന്നു.

  ഇത്തരത്തിലുള്ള അനേകം ഇടവകകൾ ചേരുന്നതാണ് ഒരു രൂപത. ഒരു രൂപതയുടെ
പ്രധാന ദൈവാലയത്തെയാണ് കത്തീഡ്രൽ എന്നു വിളിക്കുന്നത്. രൂപതാ മെത്രാന്റെ
ഔദ്യോഗിക സിംഹാസനം (Cathedra) ഈ പള്ളിയിലാണുള്ളത്. അതുകൊണ്ടു തന്നെ ഇത്
ആ രൂപതയിലെ മെത്രാന്റെ ഔദ്യോഗിക ദൈവാലയമാണ്. മെത്രാൻ തന്റെ
പാഠന,ഇടയപരിപാലന, ഭരണ ദൗത്യങ്ങൾ നിർവ്വഹിക്കുന്ന കേന്ദ്രമായി കത്തീഡ്രൽ പള്ളി
നിലകൊള്ളുന്നു.

  1960-ൽ കന്യാകുമാരി മിഷനായി രൂപീകൃതമായി, 1997-ൽ തക്കല രൂപതയായി
ഉയർത്തപ്പെട്ട് കന്യാകുമാരി, തിരുനെൽവേലി, തൂത്തുക്കുടി, വിരുദുനഗർ, മധുര,
തെങ്കാശി, തേനി, രാമനാഥപുരം ജില്ലകളിൽ സുവിശേഷ പ്രവർത്തനം നടത്തി
രജതജൂബിലി ആഘോഷിച്ച നമ്മുടെ രൂപതയ്ക്ക്, മെത്രാന്റെ ആസ്ഥാനമായി ഒരു
കത്തീഡ്രൽ ഇതുവരെ ഇല്ലാത്തത് ഒരു കുറവായി തന്നെ നിലനിൽക്കുന്നു.എന്നാൽ,
നമ്മുടെ കത്തീഡ്രലിനായുള്ള ശ്രമങ്ങൾ രൂപതയുടെ പ്രഥമ മെത്രാനും കർദ്ദിനാളുമായ
മാർ ജോർജ് ആലഞ്ചേരി പിതാവിന്റെ കാലത്തുതന്നെ ആരംഭിച്ചിരുന്നു എന്നത് നമ്മൾ
ഓർക്കണം. ആ സ്വപ്നം യാഥാർത്ഥ്യമാക്കാൻ അദ്ദേഹം നടത്തിയ പരിശ്രമങ്ങൾ നാം
മറക്കരുത്.

  ആദ്യമായി പടന്താലുമൂട് ഭാഗത്ത് കത്തീഡ്രലിനായി ഒരേക്കറോളം സ്ഥലം
വാങ്ങിയെങ്കിലും പല കാരണങ്ങളാൽ അത് ഉപേക്ഷിക്കേണ്ടി വന്നു. പിന്നീട് പരൈക്കോട്
ഭാഗത്ത് സ്ഥലം വാങ്ങിയെങ്കിലും അനുമതി ലഭിക്കാൻ വൈകിയതിനാൽ അതും
നടന്നില്ല. തുടർന്ന് കഴുവന്തിട്ട ഭാഗത്ത് സ്ഥലം വാങ്ങി നിർമ്മാണം തുടങ്ങി അടിത്തറ
പൂർത്തിയാക്കിയെങ്കിലും, രൂപതയിലെ വിവിധ വിഭാഗങ്ങളിൽ നിന്നുണ്ടായ
അഭിപ്രായങ്ങളുടെ പശ്ചാത്തലത്തിൽ ആ ശ്രമവും ക്രമേണ വഴിമാറി. ആ ആലയം
കഴുവന്തിട്ട ഇടവക പള്ളിയായി കൂദാശ ചെയ്യപ്പെട്ടു. 

  തുടർച്ചയായ തടസ്സങ്ങൾ ഉണ്ടായെങ്കിലും നമ്മുടെ രൂപതയുടെ സുവിശേഷ
പ്രവർത്തനങ്ങളിൽ യാതൊരു കുറവും സംഭവിച്ചില്ല; മറിച്ച് നമ്മുടെ
ശുശ്രൂഷാപ്രദേശങ്ങളുടെ പരിധി വ്യാപിച്ചു കൊണ്ടിരുന്നു. ഈ സാഹചര്യത്തിൽ,
കത്തീഡ്രലിന്റെ ആവശ്യകതയെക്കുറിച്ച് രൂപതാ മഹാ സമ്മേളനം, വൈദിക സമിതി,
പാസ്റ്ററൽ കൌൺസിൽ തുടങ്ങി വിവിധ ആലോചനാ സംഘങ്ങളിൽ ചർച്ച ചെയ്യുകയും,
ഒടുവിൽ സൂസൈപുരത്ത് രൂപതാ കത്തീഡ്രൽ പണിയാൻ അന്തിമ
തീരുമാനമെടുക്കുകയും ചെയ്തു.

   ഇതിന്റെ ആദ്യ പടിയായി സൂസൈപുരത്ത് കൂടുതൽ സ്ഥലം വാങ്ങുകയും ഒന്നരവർഷം
മുൻപ് തന്നെ സർക്കാരിൽ നിന്ന് നിർമ്മാണാനുമതി ലഭിക്കുകയും ചെയ്തു.
എന്നിരുന്നാലും നിർമാണ പ്രവർത്തനങ്ങൾ ഇതുവരെ ആരംഭിച്ചിട്ടില്ല.അനുമതിയുടെ
കാലാവധി തീരാനിരിക്കെ, നിർമ്മാണം ഉടൻ തുടങ്ങേണ്ടത് അത്യാവശ്യമാണെന്ന്
തിരിച്ചറിഞ്ഞ് ഒരു കത്തീഡ്രൽ കമ്മിറ്റി രൂപീകരിച്ചു.ആ കമ്മിറ്റിയുടെ പ്രധാന
നിർദ്ദേശങ്ങൾ ചുവടെ കൊടുക്കുന്നു:
 1.കത്തീഡ്രൽ രൂപതയിലെ ദൈവജനത്തിന്റെയാണ്. അതിനാൽ ജനപങ്കാളിത്തം
ഉറപ്പാക്കണം.
   2.തറക്കല്ലിട്ട ശേഷം, നിർമാണ പ്രവർത്തനങ്ങൾ തുടർച്ചയായി നടത്തണം; അതിനായി
ധനസമാഹരണം നടത്തണം.

    ഈ തീരുമാനങ്ങളുടെ അടിസ്ഥാനത്തിൽ, ദൈവ പദ്ധതി പ്രകാരം, 2026 ഫെബ്രുവരി 17-
ന് (ചൊവ്വ) വൈകുന്നേരം 5 മണിക്ക് സൂസൈപുരത്ത് വിശുദ്ധ യൗസേപ്പിതാവിന്റെ
നാമത്തിലുള്ള കത്തീഡ്രലിന്റെ ശിലാസ്ഥാപനകർമ്മം നടത്തുവാൻ തീരുമാനിച്ച വിവരം
ഏറെ സന്തോഷത്തോടെ അറിയിക്കുന്നു. അതിന് മുന്നോടിയായി 4 മണി മുതൽ ഒരു
മണിക്കൂർ ദിവ്യകാരുണ്യ ആരാധന ഉണ്ടായിരിക്കുന്നതാണ്.

   ഈ പുതിയ ദൗത്യത്തിന് വേണ്ടി, ഈ ഇടയ ലേഖനം വായിക്കുന്ന ദിവസം മുതൽ നമ്മൾ
എല്ലാവരും ഒരുമിച്ച് പ്രാർത്ഥിക്കണമെന്ന് സ്നേഹത്തോടെ അപേക്ഷിക്കുന്നു. ഒപ്പം
താഴെ പറയുന്ന കാര്യങ്ങളിൽ നിങ്ങളുടെ സഹകരണം പ്രതീക്ഷിക്കുന്നു:
              1. നിങ്ങളുടെ വ്യക്തിപരവും കുടുംബപരവും ഇടവകപരവുമായ പ്രാർത്ഥനകളിൽ
കത്തീഡ്രൽ നിർമ്മാണത്തിനായി ഏകഹൃദയത്തോടെ പ്രാർത്ഥിക്കുക.
    2. ഫെബ്രുവരി 17-ലെ ശിലാസ്ഥാപന ചടങ്ങിൽ ഇടവക പ്രതിനിധികളെ നിർബന്ധമായും
അയക്കുക.
      3.എല്ലാവർക്കും ഫെബ്രുവരി 17-ലെ ശിലാസ്ഥാപന ചടങ്ങിൽ പങ്കെടുക്കാൻ
കഴിയില്ലെങ്കിലും, ഓരോ വ്യക്തിയുടെയും പങ്കാളിത്തം ഉറപ്പാക്കുന്നതിനായി, ഫെബ്രുവരി
15-ന് എടുക്കുന്ന പ്രത്യേക സ്തോത്രകാഴ്ചയിൽ നിങ്ങളുടെ ഒരു ദിവസത്തെ വരുമാനം
സന്തോഷത്തോടെ നൽകി പങ്കാളികളാവുക. ഈ സ്തോത്രകാഴ്ച, ശിലാസ്ഥാപന
ദിനത്തിലെ പ്രാർത്ഥനയിൽ നിങ്ങളുടെ വികാരിയും കൈക്കാരന്മാരും ചേർന്ന് മെത്രാന്
സമർപ്പിക്കുന്നതാണ്.



       4.കത്തീഡ്രൽ നിർമ്മാണത്തിന് ആവശ്യമായ മരം, മണൽ, സിമന്റ് , കമ്പി, കരിങ്കല്ല്,
ഗ്ലാസ് തുടങ്ങിയ നിർമ്മാണ സാമഗ്രികളോ അല്ലെങ്കിൽ കുരിശ്, മാമോദീസ
തൊട്ടി,കുമ്പസാരക്കൂട്, കുരിശിന്റെ വഴി സ്ഥലങ്ങൾ, വിശുദ്ധരുടെ രൂപങ്ങൾ, സൗണ്ട്
സിസ്റ്റം, ഫാനുകൾ, നിലവിളക്ക്, തിരശ്ശീല, അലങ്കാര വിളക്കുകൾ തുടങ്ങിയവയോ
നൽകാൻ ആഗ്രഹിക്കുന്നവർക്ക് അക്കാര്യം അറിയിക്കാവുന്നതാണ്.

.ഓരോ ഫോറോനയിലും രൂപീകരിക്കുന്ന ഫണ്ട് കമ്മിറ്റി ഇതിനായുള്ള
പ്രവർത്തനങ്ങൾ ഏകോപിപ്പിക്കുന്നതാണ്.

    പ്രിയപ്പെട്ട ദൈവജനമേ, നിങ്ങൾ നല്ല മനസ്സോടെ നൽകുന്ന ഓരോ ദാനത്തിനും
ദൈവം ഇരട്ടിയായി പ്രതിഫലം നൽകും എന്നതിൽ സംശയമില്ല. ഏകമനസ്സോടെ നമ്മൾ
ആരംഭിക്കാൻ പോകുന്ന ഈ മഹത്തായ ദൗത്യത്തിൽ ദൈവം നമ്മോടൊപ്പം ഉണ്ടാകും
എന്ന ഉറച്ച വിശ്വാസത്തോടെ നമുക്ക് ഈ വലിയ ദൗത്യം ഏറ്റെടുക്കാം.കത്തീഡ്രലിനു
വേണ്ടിയുള്ള പ്രാർഥനകൾ ദൈവത്തിങ്കലേക്കു നമുക്ക് ഒരുമിച്ചു ഉയർത്താം.

ദൈവം നിങ്ങളെയും നിങ്ങളുടെ കുടുംബങ്ങളെയും എല്ലാ പരിശ്രമങ്ങളെയും
പൂർണമായി അനുഗ്രഹിക്കട്ടെ.

NB: ഈ സർക്കുലർ 2026 ഫെബ്രുവരി  01 ഞായറാഴ്ച എല്ലാ പള്ളികളിലും സ്ഥാപനങ്ങളിലും
വായിക്കണം.

